
Dərslikdə yol hərəkətinin nizamlanması və idarə edil​mə​sinin mahiyyəti, yol hərəkətini nizamlama nəzəriyyəsi, yol ay​rıclarında nizamlama üsulları, texniki nizamlama vasitələri və sistemləri, onların tətbiqi qaydaları və onlardan istifadənin sə​mərəliliyinin qiymətləndirilməsi üsulları öz əksini tapmışdır. 

Dərslik yol hərəkətinin təşkili ixtisası üzrə təhsil alan tələ​bələr üçün nəzərdə tutulmuşdur.             

                               « Çaşıoğlu « nəşriyyatı, 2003   

                    

Respublikamızda avtomobilləşmənin səviyyəsinin durmadan art​ması mövcud küçə-yol şəbəkəsində hərəkətin sıxlaşmasına, nəq​liyyat ləngimələrinin artmasına, yol nəqliyyat hadisələrinin sayının, nəqliyyat səsinin və şəhərlərin hava hövzəsinin çirk​lən​mə​sinin yüksəlməsinə səbəb olur. Bu mənfi halları aradan qal​dır​mağın ən rasional üsulu mövcud küçə-yol şəbəkəsinin ge​nişlən​di​rilməsi, yenidən qurulması və inkişaf etdirilməsidir. An​​caq qeyd edək ki, dünyanın bütün ölkələrində olduğu ki​mi, bu məqsədi hə​yata keçirmək ücün külli miqdarda əsaslı və​sait qoyuluşu tələb olunduğundan, küçə-yol şəbəkəsinin inkişafı av​tomobilləşmənin inkişaf səviyyəsindən həmişə geri qalır. 

Mövcud imkanlar daxilində hərəkət şəraitlərini yaxşılaş​dır​maq və beləliklə də, hərəkətin təhlükəsizliyinin yüksəldilməsi​nin qismən ucuz üsulu nəqliyyat və piyada axınlarının hərə​kətinin nizamlanması və müxtəlif təyinatlı idarəetmə sistem​lərinin tətbi​qi​dir. Bu sistemlərin yaradılması, tətbiqi və istis​ma​rını həyata ke​çirmək üçün Azərbayçan Texniki Universi​te​tində, Azərbaycan Me​marlıq və İnşaat Universitetində” və digər özəl universitetlərdə “Yol hərəkətinin təşkili” üzrə bakalavr və ma​gistr pil​lələrində mü​təxəsislər hazırlanır. Həmin ixtisasın tədris planın​da “Yol hə​rə​kətinin təşkilinin texniki  nizamlama  vasitə​lə​ri” fənninin keçil​mə​si nəzərdə tutulur. Bu fənn hərəkət işti​rakçıları he​sab olunan nəqliyyat və piyada axınlarının hərəkət xarak​terinin öyrənilməsi, onların nizamlanması üsulları və bu üsulları həyata keçirmək üçün lazım olan texniki vasitələri və onların tətbiqinin səmərə​li​liyinin qiymətləndirilməsi məsələ​lərini əha​tə edir. 

“Yol hərəkətinin təşkilinin texniki nizamlama vasitələri” fən​​​ni “Yol hərəkətinin təşkili və təhlükəsizliyi”, elek​tronika, av​to​ma​tika, telemexanika, tətbiqi riyaziyyat, hesablama texni​kası və di​gər fənlərlə sıx qarşı​lıqlı əla​qə​dədir. Adı qeyd olunan dərsliyin yol hərəkətinin təş​kili üzrə yük​​sək ixtisaslı kadrların hazırlanma​sında öz töhvəsini verəcə​yinə ümid edirəm.


Avtomobil parkının və buna müvafiq olaraq daşıma həcmi​nin artması hərəkət intensivliyinin yüksəlməsinə, böyük şəhər​lərdə və avtomagistrallarda nəqliyyat proble​minin yaran​masına səbəb olur. Bu problem küçə-yol şəbəkəsi qovşaqlarında daha qabarıq şəkildə meydana cıxır. Yol ayrıcı, kəsiş​mə, nəqliyyat açılması, nəqliyyat meydanı adlanan belə qovşaqlarda nəqliyyat ləngimələri artır, növ​bə​lər və tıxaclar ya​ranır ki, bunun nəti​cə​sində də çatdırma sürəti azalır, yanacaq sərfi, nəqliyyat vasitə​lərinin qovşaq və aqreqatlarının yeyilmələri isə artır. Də​yişən hə​rəkət rejimləri yol ayrıclarında avtomobillərin yığılma​sına və tez-tez dayanmalara səbəb olur ki, bu da hərəkətin təh​lü​kəsiz​liyi səviyyəsini azaldır, şəhərlərin hava hövzəsinin ixrac qazla​rının zəhərli məhsulları ilə çirklən​məsinə və nəqliyyat səsinə səbəb olur.

Yüksək hərəkət sürəti və təhlükəsizliyi sürücü-avtomobil-yol-mühit (SAYM) sisteminin fəaliyyətinin optimallığından ası​lıdır. Qeyd edilən məqsədlərə çatmaq üçün bu sistemin bütün ele​mentləri və onların qarşılıqlı əlaqələri kompleks şəkildə tək​milləşdirilməlidir. Sistemin elementlərindən biri olan küçə-yol şəbəkəsinə qoyulan tələblər nəqliyyat axınlarını “hamarla​malı” və beləliklə də nəqliyyat vasitələri və piyadaların təhlü​kəsiz hərəkətini təmin etməlidir. Bu problemi radikal şəkildə həll etmək ücün şəbəkə ya sonsuz olaraq genişləndirilməli, ya da avtomobilləri əvəz edə biləcək yeni nəqliyyat sistemləri yara​dılmalıdır. Yaxın gələcəkdə qeyd olunan variantları həyata ke​çirmək çox çətindir. Ona görə də müasir dövrdə nəqliyyat axın​larının hərəkəti üçün mövcud olan küçə-yol şəbəkəsindən sə​mə​rəli surətdə istifadə olunmalıdır. Bu mürəkkəb fəaliy​yət​lərin məcmusu yol hərəkətinin idarə edilməsi adlanır.

Yol hərəkətinin idarə edilməsində svetoforların tətbiqi ilə hər​əkətin idarə edilməsi sistemi kifayət qədər səmərəlidir. An​caq qeyd etmək lazımdır ki, təcrid olunmuş yol ayrıclarında op​ti​mal idarəetmənin tətbiqi istər sərt, istərsə də adaptiv(çevik) rejimlərdə lazımi səmərəni vermir. Yəni, şəhər magistrallarında və bütövlükdə küçə-yol şəbəkəsində optimal idarəetmə və nizamlamanı həyata keçirmək üçün sistemli idarəetmə tətbiq olunmalıdır. Bu məqsədi həyata keçirmək məqsədilə kifayət qədər böyük həcmə malik məlumatların yığılması, ötürülməsi və iş​lən​məsi üçün inkişaf etmiş müasir texniki nizamlama vasi​tələ​rinin tət​​biqi tələb edilir. Belə texniki vasitələrə yol nişan​la​rı, yolun ni​şanlanma xətləri, svetoforlar, piyada çəpərləri, isti​qa​mət​lən​dirici adacıqlar və bunların işini təmin edən daha mü​rək​kəb texniki vasitələr aid olub, onların məcmusu idarəetmə siste​mini yaradır. Belə sistemlər çox funksiyalı sistemlər kimi, ope​ra​torun avtomatik idarəetmə prosesinə qarışmaq imkanını təmin edir və  göz​lənilən yol şəraitləri haqqında sürücüləri mə​lu​mat​landırır. 

Bu sistemlərin nüvəsini svetofor nizamlaması təşkil edir. İda​rəetmə məsələlərini müzakirə etdikdə ilk növbədə tədqiqat predmetinin mahiyyəti və xüsusiyyətləri müəyyən edilməlidir. İdarəetmə strategiyasını sistemli olaraq tədqiq etmək imkanına malik olmaq üçün nəqliyyat axınlarının əlverişli modelləri və idarəetmənin keyfiyyət meyarları işlənilməlidir. Nəqliyyat axın​​ları diskret və fasiləsiz xarakter daşımasına baxmayaraq, avto​​mo​billər qrupunun hərəkətinə təsadüfi və determinik pro​seslər kimi baxmaq olar. Məhz bu səbəblərdən də mikroskopik və mak​ro​skopik modellərdən istifadə olunur. Svetoforların tət​bi​​qinin ilkin mərhələsində əsas məqsəd, yol ayrıclarında ləngi​mələrə səbəb olmasına baxmayaraq, hərəkətin təhlükəsizliyini yüksəltmək olmuşdur. Ona görə də svetofor siqnallarının idarə edilməsinin əsas məqsədi nəqliyyat ləngimələrini maksimum dərəcədə azaltmaqdır. Bu məqsədlə yol ayrıcı girişlərinin mak​si​mum buraxma qabiliyyəti, girişlərdə avtomobil növbəsinin minimum uzunluğu və s. meyarlardan da istifadə etmək olar. Son​rakı mərhələlərdə svetofor nizamlamasının qarşısına qoyu​lan məqsəd baxılan magistralda və bütövlükdə şəbəkədə nəq​liyyat ləngimələrini minimuma endirmək olmuşdur. 

Magistral və şəbəkə üzrə idarəetmədə qonşu yol ayrıclarının svetofor siqnalları arasındakı faza sürüşmələrinin təyin edilməsi əsas məsələlərdəndir. Faza sürüşmələrinin əlverişli kombina​siyalarının təyin edilməsi sayəsində cəm nəqliyyat ləngimə​lə​rinin minimum qiyməti təmin edilir. 

Yol hərəkətinin müxtəlif idarəetmə strategiyalarını reallaş​dırmaq üçün hər bir zaman anında nəqliyyat axınlarının hərə​kəti haqqında dəqiq məlumatlar yığılmalıdır. Nəqliyyat axınları determinik və ehtimallı xarakter daşıdığından onun əsas para​metr​lərinin proqnozlaşdırılmasına da xüsusi diqqət yetiril​mə​lidir. Bu məqsədlə müxtəlif modellər tətbiq oluna bilər. 

Yol hərəkətinin məqsəd funksiyası olan yüksək hərəkət sü​rəti və hərəkət təhzlükəsizliyini təmin edən idarəetmədə isti​fadə olunan müxtəlif və çoxlu sayda riyazi və qeyri-riyazi mo​del​lərin reallaşdırılması üçün mürəkkəb texniki vasitələrin yara​dılması işi bu gün də davam edir və yəqin ki, gələcəkdə də da​vam edəcəkdir. Bu işlər mürəkkəb teleavtomatik komplekslər, idarəedici - hesablama maşınları, telemexanika, peyk, dispetçer rabitəsi və digər çoxlu sayda texniki vasitələrin yaradılması və təkmilləşdirilməsi istiqamətlərində aparılır.


1.1. Yol hərəkətinin idarə edilməsinin                            əhəmiyyəti
Böyük şəhərlərdə nəqliyyat problemini həll etmək üçün kü​çə-yol şəbəkəsi sürətlə genişləndirilməli və inkişaf etdiril​mə​lidir. Bu genişlənmə yol hərəkəti həcminin kəskin artımından  həmişə geri qalır. Ona görə də avtomobil nəqliyyatının işinin op​ti​​mallığını təmin etmək üçün  əlverişli daşıma sistemi yara​dıl​​ma​lıdır. Yol hə​rəkətinin idarə edilməsinin əsas məqsədi də elə budur.

Sosial və iqtisadi fəaliyyət mürəkkəbləşdikcə yük və sərni​şin daşımalarına ehtiyac da artır. Bu səbəbdən də bütün növ  nəq​liyyat sistemləri daha da yüklənmiş olur. Nəticədə belə sis​temlərin səmərəliliyi azalır, qəzalılıq səviyyəsi yüksəlir ki, bu da ciddi sosial və digər probemlərin yaranmasına səbəb olur.

Avtomobillərin sayının sürətlə artması bütün dünya ölkələri üçün xarakterikdir. Bu isə öz növbəsində küçə-yol şəbəkəsinin inkişafını tələb edir. Ancaq küçə-yol şəbəkəsinin inkişafı avto​mobilləşmənin inkişaf səviyyəsindən həmişə geri qalır. Nəticə​də küçə və yollar normadan artıq yüklənir, nəqliyyat tıxacları yaranır və yol-nəqliyyat hadisələrinin sayı artır. Bu​nun​la yanaşı ətraf mühitin çirklənməsi və nəqliyyat səsi qor​xulu həddə çatır.

Yol hərəkəti problemini köklü şəkildə həll etmək üçün milli küçə-yol şəbəkəsi sürətlə inkişaf etdirilməlidir. Bu, külli miq​darda əsaslı vəsait qoyuluşu tələb etməklə yanaşı, şəhərlərin yenidən qurulması ilə əlaqədar olan mürəkkəb sosial prob​lem​lər yaradır. Dünya ölkələrinin demək olar ki, hamısı küçə-yol şə​bəkəsinin inkişafı üçün lazımi əsaslı vəsait qoyuluşunu təmin edə bilmir. Ona görə də mövcud imkanlardan maksimum dərə​cədə istifadə etmək üçün əlverişli idarəetmə strategiyasını mü​əyyən etmək məqsədilə böyük ölçülü küçə-yol şəbəkəsində yol hərəkətinin vəziyyətinə bütöv sutka ərzində nəzarət edilir. Seçilmiş idarəetmə konsepsiyasına uyğun olaraq real vaxt miq​ya​sında yığılan məlumatlar əsasında nəqliyyat axınlarının hərə​kəti idarə edilir. Belə funksiyaları yerinə yetirən sistemlər yol hərəkətini idarəetmə sistemləri adlanır.

Yol hərəkətini idarəetmə sistemlərinin tətbiqi küçə-yol şə​bə​kəsinin düyünlər çoxluğunda nəqliyyat axınlarının para​metr​ləri haqqında məlumatların yığılması, idarəetmə mən​təqəsinə ötürülməsi, idarəedici təsirləri seçmək məqsədilə bu məlumat​ların işlənməsi, bu təsirlərin svetofor siqnallarını dəyiş​dirmək üçün ötürülməsi  texniki vasitələrin yaradılması ilə əlaqədardır. Texniki vasitələr qəbul edilə biləcək alternativ mar​şrutlar haq​qında sürücülərə məlumat verməli, küçə-yol şəbəkə​sində yerlə​şən operativ xidmət heyəti ilə rabitəni təmin etmə​lidir.

Küçə-yol şəbəkəsi kifayət qədər böyük və mürəkkəb oldu​ğundan idarəetmə funksiyalarının əl ilə yerinə yetirilməsi müm​kün deyildir. İdarəetmə sistemlərinə iti reaksiya və yüksək eti​barlılıq tələbləri qoyulduğundan onlar tamamilə elektron əsasda olma​lıdırlar. Ona görə də yol hərəkətinin idarə edilməsi sistemi real vaxt miqyasında işləyən böyük idarəetmə sistemində real​laş​dırılan bir sistem olub, mərkəzi idarəedici EHM-i, əyalət ava​danlıqlarını və rabitə kanallarını özündə birləşdirir.

Yol hərəkətini idarəetmə sistemlərinin etibarlılığına yüksək tələblər qoyulur. Məsələn, on il iş müddətində bir neçə saat im​ti​nalar mümkündür. Bu o deməkdir ki, prosessorun faydalı isti​fadə müddəti 99,99%-dir. Bu isə imkanları tam istifadə olun​mayan mürəkkəb hesablama sistemlərini tələb edir.

Yol hərəkətinin özünəməxsus xarakteri ilə bağlı olan bir sıra problemlər də mövcuddur. Bu problemlərdən biri tarixi qədim şəhərlərdə küçə-yol şəbəkəsinin mürəkkəbliyidir. İkinci prob​lem avtomo​bil daşımalarının fərdi xüsusiyyətləri ilə bağlıdır. Bir qayda ola​raq, avtomobillərin hər biri qabaqcadan məlum ol​ma​yan mar​şrut və qrafik üzrə hərəkət edirlər. Ücüncü problem avtomo​bil​lərin digər nəqliyyat növlərinə nəzərən ucuz olması səbəbindən alın​masının asanlığıdır. Ona görə də avtomobil üzə​rin​də mürək​kəb və bahalı idarəetmə sistemləri quraşdırılmır.

Yol hərəkətinin bu xüsusiyyətlərinə görə yollar şəbəkəsində çox mürəkkəb idarəetmə sistemləri tətbiq edilə bilmir. Məsə​lən, o qədər də mürəkkəb olmayan küçə-yol şəbəkəsində belə,  sürücülərin fərdi xüsusiyyətlərinin müxtəlifliyi səbəbindən, nəq​liyyat axınla​rını optimal paylamaq çətindir. Çünki sükanı arxasında fərdi xü​su​siyyətləri bir-birindən fərqli insanların oturduğu avtomobilin hərəkətini optimal idarə etmək demək olar ki, mümkün deyil​dir. Ona görə də hərəkəti idarə etmək üçün bütün mürək​kəb tex​​niki vasitələr yollarda qoyulur.

1.2.  Əsas məvhumlar və təriflər
İdarəetmə bu və ya digər obyektin fəaliyyətini yaxşılaş​dır​maq məqsədilə ona edilən təsirlərdir. Yol hərəkətində idarəet​mə obyekti kimi, nəqliyyat və piyada axınlarının hərəkətinin idarə olunması, yol hərəkətinin təşkilinin tərkib hissəsi olub, bir qayda olaraq daha konkret məsələləri həll edir.

Hərəkətin idarə edilməsinin xüsusi halı onun nizamlan​ma​sıdır (requlare- latın sözündən götürülərək müəyyən qaydaya ta​be etmək, yəni hərəkətin parametrlərini müəyyən hədlərdə sax​lamaq kimi başa düşülür). 

Nizamlamanın mahiyyəti hərəkət sürəti və təhlükəsizliyini təmin etmək məqsədilə sürücü və piyadaları bu və ya digər hə​rəkətlərə məcbur etmək, qadağan etmək və təklif etməkdən iba​rətdir.

Yol hərəkətinin idarə edilməsinin texnoloji prosesinə cəlb olunmuş idarəetmə obyekti, texniki nizamlama vasitələri kom​pleksi və insanlar kollektivi idarəetmə konturunu yaradır ki, onun da mürəkkəbliyi həll edəcəyi məsələlərin həcmindən ası​lıdır.

Yol hərəkətinin təhlükəsizliyini, yüksək buraxma  qabiliy​yətini təmin etmək üçün iki böyük qrupa bölünən mürəkkəb texniki nizamlama vasitələri kompleksini tətbiq etmək lazım gə​lir. 

I qrupa nəqliyyat və piyada axınlarının lazımi parametr​lə​rini formalaşdırmaq məqsədilə onlara bilavasitə təsir edən tex​niki vasitələr aiddir. Bunlar yol nişanları, yolun nişanlama xət​ləri, svetoforlar və istiqamətləndirici quruluşlardır. Bu qrupa da​xil olan texniki vasitələrin idarə olunan obyektə təsiri ikili xa​rakter daşıyır. İdarə olunmayan yol nişanları, nişanlama xətləri və istiqamətləndirici quruluşlar fasiləsiz hərəkət qaydasını tə​min edirlər. Əksinə, svetoforlar və idarə olunan yol nişanları də​yiş​kən hərəkət qaydasını təmin edirlər.

II qrupa isə müəyyən alqoritm əsasında I qrupun işini təmin edən vasitələr aiddir. Bunlar yol nəzarətediciləri, nəqliyyat de​tek​torları, məlumatların işlənməsi və ötürülməsi vasitələri, av​to​matik idarəetmə sistemlərinin (AİS) idarəetmə məntəqələ​rinin avadanlıqları, dispetçer ra​bitəsi vasitələri və s.-dir.

Yol nəzarətediciləri onların həll edəcəyi məsələnin xarak​terindən asılı olaraq müxtəlif quruluşlara malik olub, lokal və sistem nəzarətedicilərinə bölünürlər. Onların hər ikisi sərt proq​ramlı nizamlamanı, əks əlaqə olduqda isə adaptiv nizamlamanı həyata keçirməyə imkan verir.

Avtomatik idarəetmədə əks əlaqə nəqliyyat detektorları va​si​təsilə yaradılır. Əl ilə idarəetmənin əks əlaqə televiziya qu​ruluşları, telefon rabitəsi və s. ilə yaradıla bilər. 

I və II qrupa daxil olan texniki nizamlama vasitələrinin özlə​ri də təsnif olunurlar. Məsələn, nişanlar qrupa, nişanlama xətlə​ri növlərə, svetofor və detektorlar tiplərə və s. bölünürlər.

Avtomatik idarəetmə insanın iştirakı olmadan qabaqcadan mü​əyyən edilmiş proqram əsasında həyata keçirilir. Avtomat​laşdırılmış idarəetmədə insan-operator fəaliyyət göstərir. Ope​ra​tor məlumatların yığılması, optimal həllin tapılması və avto​matik quruluşların iş proqramına düzəliş etmək üçün texniki nizamlama vasitələri kompleksindən istifadə edir. Həm I , həm də II halda idarəetmə posesində EHM istifadə oluna bilər. Əl ilə idarəetmədə operator vizual olaraq nəqliyyat şəraitini qiy​mət​ləndirir, təcrübəsi və intuisiyasına görə idarəedici təsir​ləri həyata keçirir.

Avtomatik qapalı konturda idarə olunan obyektlə vasitə ara​sında əks əlaqə mövcuddur. Bu əlaqə nəqliyyat detektorları va​si​təsi ilə avtomatik olaraq həyata keçirilir. Məlumatlar avtoma​tik quruluşlara daxil olur və onun işlənməsi nəticəsində bu qu​ru​luşlar svetofor siqnallarının və ya yol nişanlarının iş rejim​lərini müəyyən edirlər. Bu proses adaptiv və ya çevik nizam​lama  adlandırılır.

Açıq sistemlərdə nəqliyyat detektorları tətbiq edilmədi​yin​dən əks əlaqə olmur, nəzarətedicilər (NE) əvvəlcədən müəy​yən edil​miş proqram əsasında svetofor siqnallarını dəyişir. Bu halda sərt proqramlı nizamlama həyata keçirilir.

 Əl ilə idarəetmədə əks əlaqə daimi olur.

Mərkəzləşdirmə dərəcəsinə görə  yerli və mərkəzləşdirilmiş idarəetmə mövcuddur. 

Yerli idarəetmədə siqnallar bilavasitə yol ayrıcında yerləş​dirilmiş nəzarətedici ilə dəyişdirilir. Mərkəzləşdirilmiş idarəet​mə​​də yol ayrıclarının nəzarətediciləri mərkəzi idarəetmə məntəqəsindən (MİM) xüsusi kanallar vasitəsilə daxil olan ko​mandaların translyatoru rolunu oynayır. Nəzarətedicilər müvəq​qəti olaraq MİM-dən ayrıldıqda onlar yerli idarə etməni həyata keçirə bilərlər. MİM-dən kənarda yerləşən avadanlıqlar perife​rik və ya əyalət avadanlıqları adlanırlar (svetoforlar, nəza​rət​edicilər, nəqliyyat detektorları və s.).

Praktikada lokal və sistem idarəetmə nəzarətediciləri məv​hum​larından da istifadə olunur. Lokal NE-lər müstəqil işləyir və MİM ilə əlaqədə olaraq həm yerli, həm də mərkəz​ləş​dirilmiş idarəetməni həyata keçirə bilərlər.

Yerli əl ilə idarəetmədə operator bilavasitə yol ayrıcında yer​ləşərək nəqliyyat və piyada axınlarının hərəkətini müşahidə edir. Mərkəzləşdirilmiş idarəetmədə idarə olunan obyektdən uzaqda yerləşən idarəetmə məntəqəsində hərəkət şəraitləri haq​qında məlumatlarla təmin olunmaq üçün rabitə vasitələri və məlumatları əks etdirən xüsusi vasitələrdən istifadə olunur. Bu əks etdiricilərə misal olaraq mnemosxemi, displeyi, telesistem​ləri göstərmək olar.

Yerli idarəetmədə (təcrid olunmuş yol ayrıcında) svetofor siqnallarının dəyişməsi qonşu yol ayrıclarındakı svetoforlardan asılı olmayaraq fərdi proqram əsasında dəyişdirilir. Müəyyən yol ayrıcı qruplarındakı, baxılan rayonda avtomobillərin hərəkət vaxtını azaltmaq məqsədilə svetofor siqnallarının dəyişməsinin əlaqələndirilməsi əlaqələndirilmiş nizamlama adlanır. Bu za​man çox hallarda mərkəzləşdirilmiş idarəetmədən istifadə olu​nur.

İxtiyari avtomatik idarəetmə qurğusu müəyyən alqoritm əsa​sında fəaliyyət göstərir. Alqoritm məlumatların işlənməsi və la​zı​​mi idarəedici təsirlərin formalaşdırılması prosesini əks etdirir.

Yol hərəkətinin idarə olunması praktikasında ən çox evristik alqoritmlər tətbiq olunur. Bu alqoritmlər həll olunan hər bir mə​sə​​lənin fərdi xüsusiyyətlərini və keçmiş iş təcrübəsini nəzə​rə alan mühəndis intuisiyasına əsaslanır. Optimal idarəetmə alqo​ritmləri də geniş tətbiq olunur. Onlar iş prosesində bu və ya digər səmərəlilik göstəricisinin minimum və ya maksimum qiy​mətlərini təmin edirlər. Optimal idarəetmə yüksək nəticələrə malik olsa da texniki cəhətdən mürəkkəb olub, çox bahadır. Bununla belə onların tətbiqi imkanları genişdir.  

Азярбайcан Республикасы Тящсил  Назирлийинин                                                      2003-чц ил 10 ийун тарихли 562 сайлы ямри иля дярслик кими тясдиг  едилмишдир.

